
〈年三月初一日蒼梧縣令。兼簿尉事。舒勉記太原志平定州六賢堂。即湧雲樓之故基也。在州治後城上。舊名四賢堂。元前至元二年建。四賢者。趙〉

〈秉文字周臣。號閑閑。磁州釜陽人。文章德業冠于一時。甞牧此州。有湧雲樓記。楊雲翼字之美。樂平人。金朝謂之身備四科。與閑閑齊名。號曰楊趙。〉

〈元好問。字裕之。號遺山。愽學。以詩名。在金為起居注。元初徵為翰林學士。不就。寓本州十年。鄉人被其化。李冶。字仁𡖖。號敬齋。欒城人。金進士。元初〉

〈州帥聶珪輦至平定。主教者十年。元世祖起為翰林學士。後益以王吕二公。謂之六賢堂。王構。字嗣能。本州人。起自孝廉。元世祖創立國子監。為司〉

〈業。與許魯齋同定學規。以學行為時推重。吕思誠。字仲實。本州人。元進士。歷仕三十年。至中書左丞。文章政事。顯著尤偉。是謂六賢。以上六賢事蹟。〉

〈各見金元史傳。堂廢於元末。洪武三年。知州程宗道復建像焉。〉七賢堂〈元一統志東漢桂陽六太守。衛颯。茨充。許荆。欒巴。度〉

〈尚。周昕。臨武長唐羗。為七賢。建堂於郡學。堂在輝州之西南七十里。山陽鎮。重泉村。晉王戎。向秀。阬籍咸。劉伶。嵇康。山濤。世謂之竹林七賢也。今〉

〈為道士觀。渾源劉祁京叔觀記在焉。或謂太守魯有開。白雲先生張俞。蜀公范鎮。老泉蘇洵。東坡蘇軾。穎濱蘇轍。山谷黄廷堅。先後經行。取其詩章〉

〈翰墨。刻置堂上。仍繪七賢像。右司陳損記。今廢。或謂山濤。向秀。劉伶。嵇康。阬籍。阬咸。王戎也。今古題詠甚多。元裕之有詩云。石潭高樹映寒藤。閒有〉

〈沙甌靜有僧。總愛山陽竹林好。七賢來了更誰曾。水上盤陀不見人。煙中白鷺玉無塵。竹林未恨風𣴑减。負殺共城麴米春。是日有餉名酒。獨酌〉

〈水邊。夔州府志堂在開化縣治西三十里華埠。宋江緯。江少虞。趙令袊。程俱等讀書之地。有二堂基。七人皆有文行。故稱賢。南軒先生為賦詞。清漳〉

〈志嘉定癸未。龍溪縣令江叔豫建。祠濂溪。二程。横渠。文公。以周名第。高東溪配。廣陵續志彭方七賢堂記。惟揚自國朝慶歷以來。忠獻魏王韓公。參〉

〈政文忠歐陽公。集賢學士劉公。申國正獻吕公。内翰文忠蘇公。皆甞填守既去。人思立五賢祠于平山堂。大觀政和間。諫議忠肅陳公。忠敏任公貶〉

〈淮郡。後葬西山。距城財三十里。攷之郡志可覆也。比者邊亭俶擾。主帥備禦無策。舉城外廬舍付之一炬。扵是堂不復存。且樵採不禁。卒赭二墓之〉

〈木。今帥承宣使畢公。方議補植松檟。且欲一新。所謂平山堂者。而倥偬未暇也。𡻕在戊辰。戎事甫定方適備分。教登欄檻之故址。悵舊祠之煨燼。歷〉


〈戍樓而西望。傷喬木之翦棄。退而諗于同志曰。惟七先生道德文章。議論節槩。編之汗簡。固將鏗鍧百代。不可磨滅。然此邦乃其甘棠所憇。而封斧〉









[image: ]

[image: ]

取自“https://zh.wikisource.org/w/index.php?title=Page:永樂大典07237.pdf/3&oldid=1601906”

